
Virgen del Camino Ospitalean arnas eritasunak lantzeko gela bat jarri dute martxan: Respira gela
Ekimenari gaur ekin diote, biriketako gaixotasun buxatzaile kronikoari (BGBKari) buruzko saio batekin
2009ko urriak 30, ostirala.  Virgen del Camino Ospitalean Respira gelaren aurkezpena egin dute gaur goizean. Gela hori izango da arnas eritasunak tratatzen dituzten medikuak prestatzeko eta mediku horiek, arnas eritasunak dituzten gaixoek eta haien zaintzaileek esperientziak trukatzeko. Ospitaleak arnas eritasunak dituzten Foru Erkidego osoko gaixoentzat antolatu du gela hori, Neumologiaren eta Toraxeko Kirurgiaren Espainiako Elkartearekin (gaztelaniaz SEPAR) elkarlanean.
Ekimenaren aurkezpena egin dute Virgen del Camino Ospitaleko zuzendariak, Fernando Boneta Beorleguik, Ospitaleko Neumologia Zerbitzuko Pilar Cebollero doktoreak, Ospitaleko Errehabilitazio Zerbitzuko Lourdes Rezusta doktoreak eta SEPAR erakundeko Javier Huetok. Aurkezpenaren ondoren, lehen saioa egin dute Respira gelan, biriketako gaixotasun buxatzaile kronikoa dutenei eta patologia hori garatzeko arriskua duten erretzaile ohiei zuzendua. 

Cebollero doktoreak esan du Respira gelan hogei gaixorentzako lekua dagoela eta urtean hiru saio egingo dituztela, gutxi gorabehera. Esan bezala, lehen saioa BGBKari buruzkoa izan da eta, aurrerantzean, hainbat gai landuko dituzte: oxigenoterapia, tabakismoa eta asma, besteak beste. 
Respira gelako gaurko saioan, adituek gaixoei azaldu diete BGBK zer den, zer sintoma eta kausa dauzkan (kasuen %90 tabakoak eragindakoak dira) eta zer muga sortzen dituen. Gaixoek, halaber, gaixotasunaren inguruko esperientziak azaldu eta trukatu dituzte. Cebollero doktoreak esan duenaren arabera, gaurko saioan parte hartu duten gaixo guztiak kontsultategietakoak dira eta batzuk Virgen del Camino Ospitalean egiten duten arnasketaren errehabilitaziorako programan parte hartzen dute. 
Tailerrean gaixoei azaldu diete gorputz ariketa egitea garrantzitsua dela. Izan ere, medikuen esanetan, gaixo askok kirola egiteari uzten diote, arnasestua edo disnea dutelako, eta bizitza egonean eman dute. Hala, gainera, bakartu egiten dira eta, ondorioz, maiz antsietatea eta depresioa edukitzen dituzte. Adituen iritziz, ariketa pixka bat egitea, beraz, mesedegarri dute: oxigeno gehiago hartzen dute, birikak motelago hondatzen zaizkie, osasungarria da eta, gainera, psikologia aldetik onuragarria (ongizatea areagotu eta berriz gizarteratzea errazten du). Erretzaileentzat eta erretzaile ohientzat ere garrantzitsua da ariketa fisikoa egitea, gaixotasuna prebenitzen laguntzen duelako.
Azkenik, gaixoek arnasketa ariketa eta mugimendu jakin batzuk nola egin erakutsi diete (adibidez, eskailerak igotzea edo pisua eramatea), disnea edo arnasesturik eduki ez dezaten.
BGBK eritasuna dutenek bronkioetan buxadura kronikoa dute eta ezin dute arnasa ondo hartu. Eritasun hori ez da sendatu; prebenitu eta tratatu, ordea, bai. Nafarroan, 40 urtetik gorako biztanleen %9 dago BGBKarekin gaixotuta. Alde horretatik, urtean 18.000 lagun hiltzen dira eritasun horren ondorioz. Gizonen heriotza tasa 100.000 biztanleko 60koa da eta emakumeena 17koa. OMEren arabera, “mendebaldeko gaixotasun kroniko nabarmenena da”. 

